
Sut mae ysgol yn datblygu un agwedd ar ei Chynllun 
Datblygu Ysgol: adroddiad sy’n adfyfyrio’n 
feirniadol ar y camau gweithredu, yr effaith a’r 
sylfaen dystiolaeth.  
 
Rhagarweiniad  
 
Nod yr aseiniad yma bydd i drafod ac i adfyfyrio yn feirniadol ar sut mae ysgol yn datblygu 

un agwedd ar ei Chynllun Datblygu Ysgol (CDY), gan edrych ar y camau gweithredu, yr 

effaith a’r sylfaen dystiolaeth. Nodir Llywodraeth Cymru (2014) bod ‘codi safonau addysg a 

gwella deilliannau dysgwyr’ yn hollbwysig. Hefyd, nodir bod gwella ysgolion ‘yn gynaliadwy 

yn cael ei gefnogi gan gynllunio tymor byr a hirdymor effeithiol, sydd wedi’i gyplysu â 

thargedau heriol’ (Llywodraeth Cymru, 2014). Dyma yw pwrpas CDY, i greu cynllun effeithiol 

a manwl sydd yn mynd ati i dargedu meysydd sydd angen ysgolion ei ddatblygu.  

     Mae’r ysgol a drafodwyd yn y traethawd yma yn ysgol pob oed, cyfrwng Cymraeg ac 

wedi’i leoli yn Sir Benfro. Er mwyn cydlynu gyda chanllawiau BERA (2018) byddaf yn cyfeirio 

ato fel Ysgol X trwy gydol yr aseiniad. O ran adroddiad Estyn yr ysgol dan sylw, fe’i 

hysgrifennwyd yn 2016. Er bod hyn yn meddwl y gall yr ystadegau a rhifau a thrafodwyd yn 

yr adroddiad wedi newid erbyn hyn, bydd cyfeiriadau ato yn yr aseiniad yma gan y bydd yr 

ystadegau o natur debyg. Yn 2016, roedd gan yr ysgol 906 o ddysgwyr, gyda 126 ohonynt 

yn y chweched dosbarth. Roedd bron pob dysgwr yn gallu siarad Cymraeg yn rhugl, ond y 

lleiafrif ohonynt yn dod o gartrefi Cymraeg, sef 43%. Roedd gan 21% o ddysgwyr Anghenion 

Dysgu Ychwanegol, ac roedd 4.9% o ddysgwyr yn gymwys ar gyfer prydiau ysgol am ddim 

(Estyn, 2016). Roedd y cynllun datblygu yma wedi cael ei ysgrifennu gan uwch dîm arwain 

Ysgol X, gyda chymorth y rhanddeiliaid sydd yn ymwneud ag e. 

     Yn dilyn trafodaeth o Gynlluniau Datblygu Ygol yn gyffredinol, byddaf yn ffocysu’r 

traethawd yma ar un o dargedau Cynllun Datblygu’r Adran (CDA) Gerdd yr ysgol, sef y 

bwlch rhwng canlyniadau merched a bechgyn ar ddiwedd Cyfnod Allweddol 3, blwyddyn 9. 

Ysgrifennwyd y CDA yma gan bennaeth yr adran er mwyn gallu sicrhau gwelliant yr adran ar 

draws y flwyddyn academaidd, a gwella eu hystadegau wrth ddefnyddio’r targedau penodol 

hyn. 

 

Adolygiad Llenyddiaeth   
 
Trwy archwilio toreth o lenyddiaeth berthnasol, mae’n amlwg bod nifer o ddiffiniadau o CDY, 

y broses o ddatblygiad a beth sydd yn ei wneud yn effeithiol. Dywed Fraser (2007), bod 

Cynlluniau Datblygu Ysgol yn un o’r swyddogaethau pwysicaf o reoli ysgolion, ac mae’n 

rhaid bod ysgolion yn strategol wrth ddarparu addysg ar gyfer nid yn unig y tymor byr, ond 

hefyd y tymor canolig a hir. Yn yr un modd, cytunaf Hasbi et. al (2023) bod angen cynllunio 

strategol er mwyn cyflawni unrhyw gynlluniau ysgol yn effeithiol, ac felly’r Cynllun Datblygu 

Ysgol yw’r sylfaen i wneud hyn. Dylai’r cynlluniau hyn cael eu creu ar y cyd gan nifer o 

wahanol aelodau, megis arweinwyr cymunedol, rhanddeiliaid, pwyllgorau ysgol ac unrhyw 

bartïon eraill sydd â diddordeb yn lles a llwyddiant yr ysgol (Hasbi et. al, 2023). Mae’n rhaid 

i’r cynllunio strategol cynnwys blaenoriaethau, cynhwysiant, gwerthusiadau a nodau clir 

(Mohammed et. al, 2020). Bydd yr adrannau yma i gyd wedi’i chyfuno yn sicrhau cynllun 

sydd yn gytbwys ac yn mynd i’r afael â holl wendidau ac anghenion yr ysgol ac yn eu 

targedu.  

     Dywed Vangronigen & Meyers (2019) y dylai CDY ar y lleiaf cynnwys y pethau yma er 

mwyn iddo fod yn effeithiol: nodau sefydliadol i’w cyflawni o fewn cyfnod penodol o amser a 

chamau i’w cyrraedd nhw, llinellau amser i gyfarwyddo gweithrediad y camau yma, a 

chanlyniadau mesuradwy i bennu i ba raddau y mae’r nodau yma wedi’i chyflawni.  

O ran y 4 diben i ddysgwyr, mae Llywodraeth Cymru yn datgan bod angen i gynlluniau 

datblygu ysgol cefnogi’r syniad ac wrth wneud hyn y byddant yn cefnogi’r dysgwyr i lwyddo 

gan fod yr ysgol gyfan yn llwyddo yn well ar y cyd (Llywodraeth Cymru, 2020). Yn ei dro 

bydd hyn yn cyfrannu at y derbyniad o’r 4 diben a byddant yn gweithio’n fwy effeithiol. 

     Wrth gyfeirio at adroddiad ‘Canllawiau Gwella Ysgolion’ Hwb (2014), mae’n amlwg bod 

angen i ysgolion teilwra eu CDY i gysylltu yn unol ag egwyddorion Cwricwlwm i Gymru 

(Llywodraeth Cymru, 2020). Nodir yr adroddiad Hwb bod fframwaith CiG ar gyfer gwerthuso, 

gwella ac atebolrwydd yn sicrhau ‘gwelliant cynaliadwy mewn ysgolion ac yn ysgogi 

ymddygiad ac ymarferion sy’n ofynnol’ ganddynt, ac er mwyn gwneud hyn dylai ffocws yr 

ysgol wedi’i harwain gan ‘waith hunanwerthuso, cynllunio gwelliannau a chymorth effeithiol’ 

(Hwb, 2020). Awgrymir hyn bod y cydweithrediad rhwng pob parti sy’n ymwneud a chreu’r 

cynllun yn holl bwysig er mwyn meithrin cymorth effeithiol, a hefyd bod angen 

hunanwerthusiadau yn gyson er mwyn gallu ffocysu ar dargedau priodol. Wrth gasglu data 

trwy gydol y flwyddyn academaidd, gwerthuso arferion ei gilydd, dyma sut mae’r 

rhanddeiliaid yn creu targedau’r CDY. Cytunwyd Fullan (1999) a datganiad Hwb, gan y 

dywed ef fod angen ddefnyddio llawer o wahanol rhanddeiliaid i greu CDY effeithiol. Mae 

ymgysylltiad yr aelodau amrywiol yma i gyd, megis athrawon, rhieni, ac aelodau’r o’r 

gymuned, yn arwain at broses gynllunio fwy cynhwysol gyda thebygolrwydd gwell o 

lwyddiant (Fullan, 1999).  

     Mae damcaniaeth Bronfenbrenner (1979) yn un bwysig a pherthnasol wrth drafod CDY. 

Mae ei theori o’r systemau bio-ecolegol yn trafod pedwar system mewn bywyd plentyn, y 

cysylltiad rhwng un system a’r llall, a sut mae pob un yn dibynnu ar ei gilydd. Y system 

gyntaf yw’r system ficro, sydd yn ffocysu ar y plentyn a phawb sydd yn agos iddynt yn eu 

hamgylchedd agosaf, megis teulu, ffrindiau ac ysgol. Y system olaf, sef y system facro, yw’r 

un sydd yn cysylltu gyda’r gymuned ac amodau cymdeithasol yr unigolyn (Stanley & Kuo, 

2022). Trwy archwilio’r ddamcaniaeth hon, gall ysgolion gwneud penderfyniadau wrth greu 

eu CDY bydd yn sicrhau bod nid yn unig bywydau ysgol y dysgwyr yn gwneud cynnydd yn y 

flwyddyn academaidd, ond hefyd wrth fod hyn yn digwydd bydd eu cysylltiad â’u perthynas 

â’u cymunedau felly yn cael ei effeithio a’i wella, oherwydd bod y system ficro yn gweithio ei 

ffordd allan i’r system facro (Stanley & Kuo, 2022). 

 
Un o brif ffocysau cynllun datblygu’r adran gerdd yn Ysgol X yw parhau i leihau’r bwlch 

rhwng lefelau bechgyn a merched ar ddiwedd Cyfnod Allweddol 3, gyda’r bechgyn yn 

gorffen y flwyddyn academaidd a lefelau yn is na’r merched. Wrth ymchwilio i’r pwnc hwn, 

gweler bod llawer o lenyddiaeth o’i amgylch. Dywed Quenzel & Hurrelman (2012) yn eu 

herthygl bod y genhedlaeth bresennol o ferched yn eithriadol o uchelgeisiol ac academaidd, 

ac yn dyheu am gymwysterau rhagorol wrth adael ysgol. Wrth edrych ar ganlyniadau PISA 

(2018), gweler bod canlyniadau merched yn gyffredinol yn uwch ac yn well na’i gymheiriaid 

gwrywaidd, gyda’r merched yn dominyddu yn yr adrannau darllen, ysgrifennu, a’r gwyddorau 

naturiol. Yr unig adran lle llwyddodd bechgyn o flaen merched oedd yn fathemateg, ac nid 

oedd bwlch enfawr rhwng yr ystadegau hyn o hyd (PISA, 2018).  

     Cytunwyd Broecke & Nicholls (2008) bod myfyrwyr benywaidd yn ennill cymwysterau 

uwch. Dywed y damcaniaethwyr bod myfyrwyr benywaidd yn fwy tebygol o gyflawni 

dosbarthiadau gradd well wrth gwblhau eu graddau israddedig na myfyrwyr gwrywaidd. Mae 

hyn yn arwain at gwestiynu o pam bod hyn yn wir, a nodir Mathews et. al (2009) un rheswm 

am hyn yw oherwydd ei fod yn fwy nodweddiadol o ferched i greu perthnasoedd cryfach 

gydag athrawon, gan adeiladu deialog agored gwell gyda nhw am eu gwaith academaidd a’u 

cyflawniad.   

 
Datblygu pwynt gweithredu  
 
Wrth greu ei CDA, aeth adran gerdd Ysgol X ati i ddadansoddi a gwerthuso data a 

gwybodaeth y flwyddyn flaenorol er mwyn ddod o hyd i unrhyw wendidau neu fannau oedd 

angen gwelliant. Gwnaethant wneud hyn wrth ddadansoddi data, er enghraifft lefelau diwedd 

blwyddyn dysgwyr, canlyniadau asesiadau a pherfformiad myfyrwyr ac unrhyw gamau 

monitro o’r flwyddyn flaenorol. Hefyd, fe wnaethant graffu ar lyfrau. Canlyniad y gwerthusiad 

hwn oedd bod bwlch rhwng bechgyn a merched Blwyddyn 9 o ran faint ohonynt a orffennodd 

y flwyddyn academaidd gyda Lefel 6+, yn benodol bod 7.8% yn llai o fechgyn yn gorffen y 

cyfnod yma gyda’r lefel yma yng ngherddoriaeth (gweler Atodiad rhif 1) (Ysgol X, 2023). 

Wrth gyfeirio at ganllaw Llywodraeth Cymru (2014) (gweler Atodiad rhif 2), dyma oedd y 

rhan hunan fyfyrio o’r broses creu CDA gan fod yr adran wedi llwyddo i ddarganfod rhywbeth 

roedd angen ei wella a chreu strategaeth i geisio cyrraedd hyn. Yn dilyn canllaw Llywodraeth 

Cymru (2014) bydd rhaid i’r adran gerdd dilyn y camau o: cynllunio’n strategol, gwneud 

gwelliant a gweithredu ac yna adolygu’r effaith, a dyma beth fyddaf yn trafod isod. 

     Dywed Schildkamp et. al (2012) bod rhai yn dadlau mai’r unig ffordd i wella lefel o 

gynnydd cyflawniad myfyrwyr yw i’r ysgol seilio eu penderfyniadau ar ddata. Hefyd, maent 

yn grybwyll bod defnyddio data i wneud penderfyniadau yn helpu i dynnu gwleidyddiaeth ac 

ideoleg oddi ar benderfyniadau, er mwyn ffocysu a chanolbwyntio’n well ar yr addysgu a’r 

dysgu. Defnyddia’r ysgol gyfan ffordd o dracio canlyniadau ar y rhaglen SIMS, sydd yn 

dangos lefelau ac is-lefelau i bob dysgwr yn yr ysgol. Mae hyn yn ei wneud yn hawdd cadw 

data manwl unigol i bob dysgwr. Gan mai’r peth mwyaf pwysig yw sicrhau cynnydd y 

dysgwyr a’r ‘deilliannau dysgu gorau’ iddynt (Cwricwlwm i Gymru, 2020), mae adran gerdd 

Ysgol X yn llwyddo i ddefnyddio eu data i greu targedau a fydd yn gwella gwersi’r dysgwyr 

a’u canlyniadau academaidd yn y pwnc yn y pen draw. 

     Mae’r cynllun a grëwyd gan yr adran yn amlinellu’n glir cynlluniau strategol a chamau 

gweithredu er mwyn cyflawni’r weledigaeth a nodir uchod. Mae’r ddogfen Excel a 

ddefnyddiwyd gan yr adran yn hynod o fanwl, gan ddangos pwy sydd yn gyfrifol o gyflawni’r 

targed a monitro cerrig milltir i werthuso cynnydd, camau gweithredu, gwerthusiad diwedd 

cyfnod, a ffynhonnell cyllid a chost (Ysgol X, 2023). Mae’r lefel yma o fanylder yn hynod 

effeithiol er mwyn sicrhau bod y cynnydd trwy gydol y flwyddyn yn cael ei dracio’n drylwyr. 

Mae’r defnydd hyn o fonitro a thracio yn hynod effeithiol i nodi i ba raddau mae’r dysgwyr 

dan sylw yn gwella yn academaidd, yn enwedig dysgwyr sydd yn tangyflawni. Dywed Safer 

& Fleischman (2005) y mai monitro cynnydd myfyrwyr yw’r ymarfer mwyaf effeithiol a 

ddefnyddiol i athrawon, gan y maent yn gadael iddynt werthuso effeithiolrwydd eu haddysgu 

yn barhaus a gwneud penderfyniadau cyfarwyddiadol sydd yn fwy gwybodus.  

 

O ran camau gweithredu’r cynllun, yn gyntaf nodwyd bod yna grŵp o fechgyn ffocws wedi 

cael eu dewis sydd yn tangyflawni yn y pwnc y mwyaf yn y flwyddyn, ac wrth ffocysu arnyn 

nhw yn eu gwersi gall yr athro sicrhau eu bod nhw yn canolbwyntio ar y gwaith, yn cwblhau 

pob tasg, a hefyd yn deall pob elfen o’r gwaith pwnc. Mae Atodiad rhif 3 yn dangos lefel y 

bechgyn yma yng nghanol y flwyddyn academaidd, ar ôl i’r athrawon cael siawns i allu 

edrych nôl ar ddata roeddynt wedi casglu dros y tymor gyntaf. Gweler lliwiau coch, melyn a 

gwyrdd, rhif y lefel ac esboniad byr o’u cyflawniad hyd yn hyn. Mae’r lliwiau yn dangos y 

wanaf hyd at y fwyaf cryf o’r grŵp.  

     Un o’r camau gweithredu arall yw bod ‘tasgau penodol e.e. cyfansoddi unigol a llyfryn yn 

Ebrill sydd yn canolbwyntio ar sgiliau gwerthuso’ (Ysgol X, 2023). Dywed Bastian (2002) bod 

creu cerddoriaeth yn gallu cael dylanwad cadarnhaol ar blant a’u sgiliau cymdeithasol-

emosiynol. Mae rhai damcaniaethwyr hefyd wedi canfod y gall cyfansoddi helpu i gynyddu 

canolbwyntio a chyflawniad academaidd rhai dysgwyr (Hogenes, M., et. al, 2016). Efallai mai 

dyma pam y dewisodd yr adran gerdd gyfansoddi fel tasg ffocws unigol, gan y gallai o bosibl 

gynyddu ymgysylltiad y bechgyn yn y pwnc.  

     O ran adolygu effaith camau gweithredu’r targed, mae’r adran yn defnyddio’r ddogfen 

Excel er mwyn ysgrifennu am ba fath o gynnydd sydd wedi cael ei wneud erbyn Hydref a 

hefyd Pasg. Mae’r pwyntiau tracio yma yn y calendr ysgol yn sicrhau bod adolygiad yn 

digwydd yn arferol trwy gydol y flwyddyn, ac yn dal yr athrawon yn atebol am sut mae’r 

targed yn cael ei gyflawni. Hefyd, mae’r adran yn cymryd nodiadau manwl ar bob un 

bachgen o’r grŵp ffocws yn unigol trwy gydol y flwyddyn, er enghraifft yn Atodiad rhif 3, o’u 

hymgysylltiad mewn gwersi, cyfranogiad yn y gwersi ac wrth gwrs ystadegau canlyniadau. 

Yn ei dro, bydd y data yma i gyd yn helpu i weld os mae’r bechgyn dan sylw yn gwneud 

cynnydd neu beidio, ac os ddim, yn helpu i ddeall ym mha fannau mae angen newidiad i’r 

gwersi neu’r gwaith. 
 
Adfyfyrio a gwerthuso  
 
Wrth adfyfyrio yn gritigol ar CDA Ysgol X a'i werthuso, rwyf wedi ceisio archwilio i 

effeithiolrwydd y cynllun. Gallwn weld eu bod nhw ar hyn o bryd ddim yn llwyddo i gyrraedd y 

targed yma o leihau’r bwlch rhwng lefelau bechgyn a merched yng nghyfnod allweddol 3. 

Mae eu hystadegau yn y daflen Excel yn dangos bod y bwlch ar hyn o bryd ‘wedi cynyddu o 

flwyddyn ddiwethaf’, 12% i gymharu â 7.8% (Ysgol X, 2023). Ysgrifennwyd y datganiad yna 

ar ddiwedd tymor cyntaf y flwyddyn academaidd yma. Mae hyn yn golygu bod gan yr adran y 

ddau dymor nesaf i geisio llwyddo yn eu targed o gau’r gap yma. Gan gyfeirio at Atodiad rhif 

3 unwaith eto, bwriad yr adran yw i bob un o’r bechgyn yma i godi un lefel erbyn diwedd y 

flwyddyn. Bydd hyn yn ei roi ar darged.  

     Gweler wrth y drafodaeth uchod bod yr adran wedi gwneud y targed yma yn flaenoriaeth, 

wrth gasglu data manwl a chadw nodiadau ar gynnydd y bechgyn ffocws. Gan fod yr ysgol 

yn gwneud hyn, yn amlwg maent yn dilyn damcaniaeth Schildkamp (2012). Er mwyn 

datblygu ymhellach a sicrhau gwell cynnydd yn fwy cyflym i’r grŵp o fechgyn ffocws, efallai 

gall yr adran edrych ar ffyrdd newydd o gael y dysgwyr i ymgysylltu yn well gyda’r pwnc ac 

yn y gwersi y tu hwnt i dasgiau cyfansoddi. Wrth ymchwilio i mewn i strategaethau 

gwahanol, fe wnes i ddod ar draws datganiad y gall fod o fydd i adran gerdd Ysgol X, sef 

bod llawer o fechgyn yn dysgu’n well pan mae elfen o gystadleuaeth i’r dasg neu’r wers 

(Reichart, M., & Hawley, R., 2010). Efallai gellir adran gerdd yr ysgol cymryd hon i ystyriaeth 

wrth gynllunio a cheisio ymgorffori strategaethau cystadleuol, megis gemau neu gwisiau, i 

mewn i’w gwersi er mwyn ceisio gwella ymgysylltiad y bechgyn ffocws. 

 
Casgliad  
 
I gloi, mae’n amlwg mae arweinyddiaeth sy’n hyrwyddo cynwysoldeb, gwneud 

penderfyniadau a yrrir gan ddata, a chydweithio â rhanddeiliaid sy’n hanfodol ar gyfer 

gweithredu effeithiol. Wrth symud ymlaen yn fy nhaith unigol o addysgu byddaf yn sicrhau i 

gadw nodiadau manwl o bob math o ddata yn fy nosbarth, megis canlyniadau asesiadau 

mewnol ac allanol, a hefyd monitro le mae dysgwyr fy nosbarth arni yn gyson. Wrth wneud 

hyn, gobeithiaf y bydd digon o fanylder a gwybodaeth gennyf er mwyn gallu creu neu 

ychwanegu at CDA yn effeithiol, er mwyn creu targedau priodol bydd yn helpu creu cynnydd 

dros y flwyddyn academaidd.  

Atodiadau 
 
 
 
Atodiad Rhif 1: Lefelau bechgyn a merched diwedd Blwyddyn 9 blwyddyn diwethaf. 
 
 

 
 
 
Ysgol X, (2023) Cynllun Gwella Adran, 2023-2024. Adroddiad mewnol Ysgol X. Heb ei 

gyhoeddi.  

 
 
Atodiad Rhif 2: Fframwaith Cynllun Datblygiad ysgol 
 
 
 
 
 
 
 
 
 
 
 
 
 
 
 
 
 
 
 
 
 
 
 
Llywodraeth Cymru (2014). Cynlluniau datblygu ysgolion: Canllawiau. [Ar-lein] Available at: 

https://www.llyw.cymru/sites/default/files/publications/2018-03/cynlluniau-datblygu-

ysgolion.pdf. [Accessed 01/03/24]. 

Atodiad Rhif 3: Lefelau bechgyn grwp ffocws yr Adran Gerdd. 
 
 
 
 
 
 
 
 
 
 
 
 
 
 
 
 
 
Ysgol X, (2023) Cynllun Gwella Adran, 2023-2024. Adroddiad mewnol Ysgol X. Heb ei 

gyhoeddi.  

